
AKTUALETRENDAFILOVA MBRON SPECIALEN,
POR PËRBALLET ME KRITIKA 

TË ASHPRA NGA PRISHTINA PËR
PADREJTËSITË E KËSAJ GJYKATE

DROJË PËR LUFTË HAPËSINORE:
SATELITI USHTARAK RUS I AFROHET
NJËRIT QË PËRDORET NGA UKRAINA 

F. 2

MAVRAJ REAGON PËR PËRDHOSJEN
E MONUMENTIT TË “LAHUTËS 
SË MALCIS” NË LEZHË F. 3

AKTAKUZË NDAJ 12 PERSONAVE 
PËR KRIM TË ORGANIZUAR,
SHMANGIE NGA TATIMI DHE
PASTRIM TË PARAVE F. 6

INDUSTRIA NË KOSOVË SHËNON
RRITJE PREJ 8.56 % NË GUSHT F. 8

VLORA SPANCA PARAQET PËRVOJËN
E KOSOVËS PËR PAVARËSINË E
INSTITUCIONEVE TË AUDITIMIT NË
PARIS F. 8

EKONOMI

SPORT

FFK-ja DHE TEB-i VAZHDOJNË
PARTNERITETIN F. 11

Kryetarja e Dhomave të
Specializuara të Kosovës në Hagë,
Ekaterina Trendafilova, ka publikuar
një videomesazh në të cilin ka
mbrojtur pavarësinë e gjykatës,
duke theksuar përkushtimin e
institucionit ndaj sundimit të ligjit,
gjykimit të drejtë dhe mbrojtjes së
dëshmitarëve e viktimave. Por kjo

deklaratë e saj ka ngjallur reagime të
ashpra në Prishtinë. Nënkryetarja e
Kuvendit të Kosovës, Vlora Çitaku,
ka kritikuar Trendafilovën, duke
kërkuar prej saj llogaridhënie dhe
përgjigje konkrete për shqetësimet
lidhur me punën e kësaj gjykate.
“Znj. Trendafilova, pas vitesh
heshtjeje ndaj shqetësimeve tona,

një video-adresim pa pyetje nuk i
mbulon padrejtësitë e kësaj gjykate
dhe as ju shkarkon nga përgjegjësia.
Nën drejtimin tuaj, Specialja e ka
cenuar rëndë besimin në drejtësi”,
ka thënë Çitaku. Ndaj deklaratës së
Trendafilovës ka reaguar edhe
OVL-UÇK-ja dhe deputetë të
Kuvendit të Kosovës 

BESNIK TAHIRI:
VARFËRIA, ÇMIMET E
LARTA, SHËNDETËSIA
DHE ARSIMI, KATËR
PROBLEMET KRYESORE
TË QYTETARËVE F. 7

RAMA I HAPUR 
PËR DIALOG,
PËRNDRYSHE
MASA NDAJ
PROTESTUESVE F. 3

KIEV, 20 TETOR - Pak pas
mesnatës së 18 tetorit,
pothuajse 1 000 kilometra mbi
sipërfaqen e Tokës, një satelit
ushtarak rus, i njohur si
Kosmos-2612, bëri diçka
jashtëzakonisht të pazakontë. Ai
iu afrua një sateliti tjetër - të
regjistruar në Shtetet e
Bashkuara, që operohet nga një
kompani finlandeze dhe që,
mes të tjerash, ofron
informacione të inteligjencës
për Ukrainën.
Sa afër u afrua?
Sipas disa vlerësimeve, 200
metra. Ndoshta edhe më pak.
“Kjo është provokuese. Por,
sipas meje, është tipike për
gjërat që Rusia bën
vazhdimisht”.
Incidenti ka tërhequr
vëmendjen e vëzhguesve
amatorë të satelitëve dhe
kompanive komerciale, por
edhe të agjencive perëndimore
të inteligjencës, në një shkallë
që nuk është parë që një kohë të
gjatë.
Ky është rasti më i fundit në një
seri veprimesh gjithnjë e më
përshkallëzuese që përfshijnë jo
vetëm Rusinë, por edhe ShBA-
në, Kinën dhe vende të tjera që
operojnë në hapësirë dhe kanë
kapacitete satelitore, duke
nxitur frikën për një garë
armatimi në hapësirë.
Ose, edhe më keq: një luftë në
hapësirë, raporton REL. “Ajo që
është e re është se nuk besoj se
ka pasur ndonjëherë një afrim
të tillë mes dy satelitëve pa
koordinim paraprak”, tha
Victoria Samson, analiste e
hapësirës në Fondacionin
Secure World, një institut me
seli në Uashington. “Rusia
mund ta bëjë këtë afrim për të
ndërhyrë në transmetimin e
satelitit finlandez, për ta
bllokuar atë, për ta përgjuar atë
që po përgjon ai, për ta
ngacmuar apo edhe për ta
dëmtuar fizikisht”, tha ajo. “Unë
do të thosha se kjo po shihet si
shqetësuese dhe agresive, me
qëllime potencialisht
armiqësore”, tha Douglas
Loverro, ish-zyrtar i lartë për
politikat hapësinore në NASA
dhe Departamentin Amerikan
të Mbrojtjes. “Por, mendoj, po
ashtu, se ata që po e gjykojnë
situatën me gjakftohtësi,
besojnë se kjo është një formë
sinjalizimi nga ana e rusëve.
Ndërkohë, mendoj se rusët po
na mësojnë se si sillemi ne”.
“Nëse është i saktë, afrimi në një
distancë prej 150 metrash është
jashtëzakonisht i afërt dhe nuk
ka gjasa të jetë një veprim rutinë
operacional”, tha Bruce
McClintock, gjeneral brigade në

pension i Forcave Ajrore
amerikane, i cili tani është
studiues i politikave hapësinore
në Institutin RAND. “Ky është
një shqetësim i ligjshëm për
sigurinë dhe mbrojtjen, por nuk
duhet të përshkruhet
automatikisht si sulm apo si
provë e qëllimeve armiqësore”.

Trajektoret e së kaluarës

Gjatë garës hapësinore gjatë
Luftës së Ftohtë, Moska dhe
Uashingtoni vendosën armë në
orbitë, duke testuar dhe
shpërthyer pajisje bërthamore,
disa prej të cilave shkaktuan
dëme të mëdha në
komunikimet satelitore.
Shpërthimet reciproke i hapën
rrugën Traktatit për Hapësirën
Kozmike të vitit 1967, i cili
ndaloi përgjithmonë vendosjen
e armëve bërthamore në
hapësirë.
Traktati nuk e përjashtoi luftën
kundër satelitëve, pra zhvillimin
dhe vendosjen e teknologjive
për ta ndërprerë funksionimin
ose për t’i shkatërruar pajisjet
orbitale të vendeve të tjera.
Sipas Fondacionit Secure World,
gjatë Luftës së Ftohtë vendet
kryen të paktën 50 teste kundër
satelitëve.
Në vitet 1980 ushtria amerikane
testoi raketa të lëshuara nga
aeroplanë luftarakë, të cilat do
t’i godisnin satelitët në orbitë.
Por, rezultatet ishin re copëzash
metalike që përshkonin
planetin me shpejtësi
potencialisht vdekjeprurëse.
Kongresi e anuloi programin.
Në vitin 2007 Kina përdori një
raketë të lëshuar nga toka për të
shkatërruar një satelit të vjetër
meteorologjik në një lartësi prej
rreth 865 kilometrash. Sipas
Unionit të Shkencëtarëve të
Shqetësuar, kjo ngjarje “krijoi
më shumë mbetje të
qëndrueshme në hapësirë se
çdo ngjarje tjetër”.
Një vit më vonë ushtria
amerikane përdori sistemin e
saj detar të mbrojtjes raketore
Aegis për të shkatërruar një
satelit jofunksional. Në këtë
rast, sateliti u shkatërrua në një
lartësi më të ulët dhe mbetjet e
shpërndara qëndruan në orbitë
vetëm për një kohë të shkurtër.
Në vitin 2019 India befasoi
komunitetin ndërkombëtar të
hapësirës duke kryer testin e saj
kundër satelitëve. Objekti u
shkatërrua në një lartësi prej
rreth 282 kilometrash mbi Tokë,
në një mënyrë që, sipas
ekspertëve, minimizoi
jetëgjatësinë dhe përhapjen e
resë me mbetje në orbitë.
Në dhjetor të vitit 2020 Rusia

testoi një raketë që shkatërroi
një satelit ushtarak që ishte
jashtë funksionit. Testi krijoi një
re mbetjesh që më vonë rrezikoi
Stacionin Ndërkombëtar
Hapësinor.
Zyrtarët amerikanë thonë se
Rusia duket se ka testuar, po
ashtu, satelitë të tipit “kukulla
ruse”, të projektuar për të
mbajtur satelitë më të vegjël, të
cilët më pas lëshohen ndërsa
ndodhen në orbitë.
Në prill të këtij viti Rusia dërgoi
gjashtë satelitë nga baza e saj e
lëshimit në Plesetsk, në veri të
vendit, në një orbitë të ulët të
Tokës.
Një muaj më vonë, sipas
Qendrës për Studime Strategjike
dhe Ndërkombëtare, me seli në
Uashington, pesë prej tyre
manovruan në një mënyrë që u
jepte mundësinë të kapnin një
objekt tjetër: një satelit
komercial, joushtarak, të
operuar nga ICEYE, një
kompani finlandeze që ofron
“informacione të inteligjencës
nga hapësira për Ukrainën”.
Ky satelit, i quajtur ICEYE-X36,
përfshin radarë me aparaturë
sintetike, një teknologji që
mundëson imazhe më të
hollësishme të sipërfaqes së
Tokës dhe që mund të përdoret
ditën ose natën, madje edhe në
kushte me vranësira. Në një
deklaratë të publikuar në maj,
Forca Hapësinore e ShBA-së tha
se satelitët rusë ishin
pozicionuar pranë një “sateliti
komercial perëndimor me
radar, të përdorur nga Ukraina
për inteligjencë me imazhe”, por
nuk e identifikoi atë.
ICEYE, me seli në Espo të
Finlandës, nuk iu përgjigj
menjëherë emaileve të Radios
Evropa e Lirë.

Në fund të javës së kaluar, një
prej satelitëve ushtarakë rusë,
Kosmos-2612, filloi të
pozicionohej më pranë ICEYE-
X36, sipas vëzhguesve që
gjurmojnë satelitët.
Më pas, gjatë fundjavës,
Kosmos-2612 u afrua edhe më
shumë. Shumë afër.
Gjeneralmajori Michael Traut,
kreu i Komandës Hapësinore të
Gjermanisë, e përshkroi mjetin
hapësinor rus si një satelit që po
“ndiqte” satelitin ICEYE. “Është
e arsyeshme që një afrim, i
paparalajmëruar, të
konsiderohet shqetësues dhe
potencialisht përshkallëzues”,
tha McClintock, “por vetëm
afërsia nuk dëshmon qëllime
armiqësore apo një sulm të
menjëhershëm”.

“Kjo është provokuese”

Muajin e kaluar Shtetet e
Bashkuara shkaktuan habi me
një njoftim tjetër të papritur:
Uashingtoni, në fakt, ka
vendosur armë në hapësirë.
Këto janë “armë për kontrollin e
hapësirës në orbitë, të afta për
t’i mbrojtur Forcat e
Përbashkëta nga veprimet
armiqësore të kundërshtarëve”,
tha sekretari i Forcave Ajrore të
ShBA-së në një konferencë në
periferi të Uashingtonit.
Për vëzhguesit e hapësirës, ky
njoftim vetëm e bëri publike atë
që kishte qenë e qartë për një
kohë të gjatë. “Shtetet e
Bashkuara nuk e militarizuan
papritur hapësirën duke
pranuar se i zotërojnë këto
kapacitete”, shkroi Mallory
Stewart, ish-zyrtare e lartë për
kontrollin e armëve në
Departamentin Amerikan të

Shtetit. “Një garë armatimi në
hapësirë ka qenë në zhvillim e
sipër prej vitesh”.
Në varësi të asaj që do të
ndodhë më pas me Kosmos-
2612 - nëse i ndodh diçka
satelitit të operuar nga Finlanda
- mund të ketë arsye për një
ankesë zyrtare në bazë të
Traktatit për Hapësirën
Kozmike. Megjithatë, kjo do të
çonte vetëm në konsultime me
Rusinë, tha Scott Pace, drejtor i
Institutit për Politikat
Hapësinore në Universitetin
George Washington. “Finlanda
do të duhej të vendoste për çdo
reagim të mëtejshëm, siç është
hakmarrja apo
kundërpërgjigjja”, tha ai.
“Veprime të tilla mund të
kufizohen vetëm në fushën e
hapësirës ose edhe jo”. “Kjo nuk
përbën shkelje të Traktatit për
Hapësirën Kozmike, përveç
rastit kur argumentohet se
Rusia nuk po vepron me
‘kujdesin e duhur’ në këtë
situatë”, tha Samson.
“Megjithatë, ‘kujdesi i duhur’
nuk është përkufizuar asnjëherë
dhe asnjë vend nuk e ka akuzuar
ndonjëherë një vend tjetër se
nuk vepron në përputhje me
këtë parim”.
“Pa dyshim, kjo është
provokuese”, tha Loverro. “Por,
sipas meje, është tipike për
gjërat që Rusia bën
vazhdimisht: ajo afrohet
gjithnjë e më shumë me kufijtë
për t’i testuar vijat e kuqe dhe
vendosmërinë e kundërshtarit.
Ata mësojnë shumë nga reagimi
ynë”. “A do ta sulmojnë fizikisht
satelitin? Ndoshta. Kjo,
natyrisht, do të përbënte shkelje
të traktatit”, tha ai. “Dhe,
sigurisht, pushtimi i Ukrainës ka
shkelur dhjetëra traktate”.

DROJË PËR LUFTË HAPËSINORE: 
SATELITI USHTARAK RUS I AFROHET 
NJËRIT QË PËRDORET NGA UKRAINA

PRISHTINË, 20 TETOR - Kryeministri i
Shqipërisë, Edi Rama,
paralajmëroi masa penale dhe
administrative ndaj personave që
kanë shkaktuar dëme gjatë
protestave në ditët e fundit,
ndërsa tha se qeveria po shqyrton
edhe mundësinë e kufizimit të
rrjeteve sociale për fëmijët nën
moshën 16-vjeçare.
Që nga 13 tetori mijëra qytetarë
kanë protestuar fillimisht në
Tiranë e pastaj edhe në qytete të
tjera, nxitur nga pakënaqësitë e
studentëve për kostot e arsimit,
kushtet në universitete dhe
mungesën e perspektivës
ekonomike.
Protestat u zgjeruan shpejt, duke
përfshirë qytetarë që
kundërshtojnë koston e jetesës,
korrupsionin dhe mënyrën e
qeverisjes. Protestuesit kërkojnë
dorëheqjen e Ramës dhe të
qeverisë së tij. Por, pavarësisht
prej protestave dhe kërkesave për
dorëheqje, Rama nuk dha asnjë
sinjal se do të tërhiqet nga posti.
Ai tha se është i gatshëm t’i
dëgjojë edhe qytetarët që
kërkojnë largimin e tij, por
këmbënguli se ndryshimet
politike nuk mund të imponohen
përmes dhunës.
Si ftesë për dialog, të martën ai
vendosi disa fleta me
mbishkrimin “Dialog” në disa
karrige para objektit të
Kryeministrisë në Tiranë. Këto
karrige u rrëzuan nga protestues
pak orë më vonë.
Gjithashtu kanë pasur edhe një
përballje me drejtoreshën e
Agjencisë për Media dhe
Informim, Manjola Hasa. “Unë
nuk jam këtu për deklarata
politike. Jam këtu që, nëse ka
studentë që duan të flasin me
kryeministrin, ta përcjell kërkesën
e tyre. Kryeministri ka mbajtur
qëndrimin e tij. Kush dëshiron
dialog është i mirëseardhur.
Kryeministri është i hapur për
dialog”, tha Manjola Hasa. “Jep
llogari përse policia dhunon

studentët pa asnjë identifikim,
pastaj kërko dialog”, u shpreh një
nga protestuesit kundrejt
drejtoreshës së Agjencisë për
Media dhe Informim.
Ndërsa duke folur në Ministrinë e
Arsimit, së bashku me ministren
Mirela Kumbaro Furxhi dhe
drejtues të shkollave të mesme të
Tiranës, Rama mbrojti reagimin e
policisë - që është kritikuar për
përdorim të dhunës së tepruar
ndaj protestuesve - dhe i cilësoi
protestat si përpjekje për
destabilizimin e vendit.
Ai paralajmëroi një pako masash
që, përveç përgjegjësisë penale,
do të përfshijë edhe detyrimin për
t’i kompensuar dëmet materiale.
Sipas tij, përgjegjësia për dëmet e
shkaktuara nga të miturit duhet t’i
përfshijë edhe prindërit. “Po e
studiojmë dhe do ta shohim nëse
do të duhet ta ulim moshën për
dënimin penal, siç po bëjnë një
sërë vendesh”, tha Rama, i cili
shtoi se mund të kufizohet edhe
përdorimi i rrjeteve sociale për
fëmijët nën 16 vjeç.
Aktualisht, sipas Kodit Penal të
Shqipërisë, përgjegjësi penale për
kryerjen e një krimi kanë
personat që kanë mbushur 14
vjeç, ndërsa për kundërvajtje
penale ata që kanë mbushur 16
vjeç.
Gjatë këtyre ditëve në rrjete
sociale kanë qarkulluar edhe
informacione të pavërteta ose të
pakonfirmuara kundër qeverisë
së Ramës, disa prej të cilave janë
përgënjeshtruar edhe nga
organizata për kontrollimin e
fakteve.
Gjatë konferencës Rama përsëriti
pretendimet se pas dhunës
qëndrojnë aktorë politikë dhe të
huaj, pa paraqitur prova publike
për këto akuza.
Të hënën, në ditën e shtatë të
protestave, policia ndërhyri më
herët për t’i shpërndarë turmat
dhe për ta penguar grumbullimin
e protestuesve. Gjykata e Apelit në
Tiranë u godit me gurë, ndërsa në

mbrëmje pati përplasje pranë
Ministrisë së Brendshme.
Sipas autoriteteve, pesë persona u
arrestuan pas incidentit në
Gjykatën e Apelit dhe 15 të tjerë u
shpallën në kërkim. Në mesin e të
arrestuarve ishte edhe një 16-
vjeçar.
Deri të dielën autoritetet kishin
ngritur akuza penale ndaj 388
personave në lidhje me protestat.
Ndërkohë, shtatë policë ishin
pezulluar nga detyra në pritje të
hetimeve për dyshime për
përdorim të tepruar të forcës.
Bashkimi Evropian dhe
Ambasada Amerikane në Tiranë
kanë bërë thirrje për
vetëpërmbajtje, respektim të së
drejtës për protestë paqësore dhe
përdorim proporcional të forcës
nga autoritetet.

Rama: U ndjeva i
shqetësuar kur një
grusht adoleshentësh
po përdhosnin 
simbolin - librin e
Gjergj Fishtës

“Dua të them që, kur kam parë
dje pamjet e nxënësve që
vandalizonin librin e Gjergj

Fishtës, nuk kam hasur asnjë
ndjesi tjetër, përveç ndjesisë së
shqetësimit të madh, që shkon
përtej faktit që një grusht
adoleshentësh po dhunonin një
simbol aq kuptimplotë të
kulturës dhe të historisë së
vendit tonë dhe kjo do të thotë
që, sipas meje, ata as nuk e dinë
kush është Gjergj Fishta. Dhe
kjo është një arsye që ne të
gjithë të reflektojmë mbi këtë
padije dramatike, në një kohë
kur jemi në një front të
përbashkët; mësues, drejtues
shkollash, prindër, institucione
arsimore, shoqëri; në një front
të përbashkët për ta
kompensuar agresionin e
imazheve dhe të mesazheve të
përminutshme që fëmijët
marrin nga ‘TikTok’-u dhe nga
platformat e tjera, ku tanimë
janë bërë pjesë e një jete
paralele, në të cilën ata kujtojnë
se zgjedhin por, në fakt,
algoritmi i zgjedh dhe i
shënjestron njësoj si rrjetet e
shpërndarësve të drogës, që i
çojnë në mënyrë të
vazhdueshme te varësia nga
diçka që i ndan nga realiteti”, ka
theksuar Rama në një takim me
drejtuesit e gjimnazeve të
Tiranës në Ministrinë e Arsimit.

Protesta në Tiranë:
271 të arrestuar për
shtatë ditë

Policia e Shtetit ka arrestuar 33
persona dhe ka proceduar
penalisht 41 të tjerë pas protestës
së zhvilluar një ditë më parë në
Tiranë. Sipas policisë, gjatë tubimit
janë hedhur gurë dhe sende të forta
në drejtim të efektivëve dhe
automjeteve të policisë, ndërsa janë
dëmtuar edhe kosha mbeturinash
dhe tabela të sinjalistikës rrugore.
Në njoftimin zyrtar, Drejtoria
Vendore e Policisë Tiranë bën me
dije se mes personave të arrestuar
janë edhe gjashtë të mitur, të
moshave 15 dhe 17 vjeç. Sipas
policisë, personat e arrestuar
dyshohen se kanë marrë pjesë në
veprime të dhunshme gjatë
tubimit, duke qëlluar me gurë dhe
sende të tjera të forta ndaj
punonjësve të policisë, si dhe duke
dëmtuar pronën publike me sende
të forta dhe me zjarr.
Si pasojë e incidenteve të
regjistruara gjatë protestës, shtatë
punonjës policie kanë mbetur të
dëmtuar.
Policia bën me dije gjithashtu se
gjatë 7 ditëve të protestave janë
arrestuar gjithsej 271 persona. Sipas
autoriteteve, 51 prej tyre kanë
precedentë penalë për vepra të
ndryshme, përfshirë vrasjen,
plagosjen, armëmbajtjen pa leje,
prodhimin dhe shitjen e
narkotikëve, vjedhjen, mashtrimin,
falsifikimin e dokumenteve dhe
kundërshtimin e punonjësve të
policisë.
Në njoftim përmenden edhe
precedentë të tjerë penalë që lidhen
me pjesëmarrjen në grumbullime
të paligjshme, mbajtjen pa leje të
armëve të ftohta dhe vepra në
fushën e mjedisit dhe të qarkullimit
rrugor.
Policia thekson se veprimet
hetimore dhe procedurale për
rastet e regjistruara do të
vazhdojnë.

RAMA I HAPUR PËR DIALOG, PËRNDRYSHE 
MASA NDAJ PROTESTUESVE

PRISHTINË, 20 TETOR - Publicisti
dhe profesori Muhamet Mavraj
ka reaguar pas përdhosjes së
monumentit të librit në
bulevardin “Gjergj Fishta” në
Lezhë, duke e cilësuar ngjarjen
goditje ndaj trashëgimisë
kulturore dhe kombëtare
shqiptare.
Në “Facebook”, Mavraj ka
theksuar se ngjarja ka ndodhur
në Lezhë, pranë obeliskut të
Besëlidhjes së Lezhës të vitit
1444, ndërsa ka shprehur
shqetësimin për mesazhin që,
sipas tij, përcillet përmes këtij
akti.
Mavraj, duke iu referuar
protestave në Shqipëri, ka
theksuar: “Dogjëm këto ditë në
Shqipëri shumëçka, si në ’97-n,

por me fort më ra fytyrës
përdhosja e Monumentit të Librit
në Bulevardin ‘Gjergj Fishta’, afër
obeliskut të Besëlidhjes (1444)”.
Ai e ka lidhur monumentin me
veprën “Lahuta e Malcis” të

Gjergj Fishtës, të cilën e ka
cilësuar vepër me rëndësi të
veçantë për identitetin dhe
kujtesën kombëtare shqiptare.
“‘Lahuta e Malcis’, e Fishtës, është
një KURANBIBËL shqiptare e

ndaluar, që i çoi peshë zemrat
tona ndër dekada”, ka shkruar
Mavraj. Sipas tij, monumenti
mund të restaurohet në të
ardhmen, por pasojat e mesazhit
që përcillet përmes akteve të tilla

mund të jenë më të thella.
“Monumenti i Kuranbiblës
patriotike mund të rinovohet një
ditë, por mesazhi helmues mund
të bëhet murtajë e ndërgjegjes”,
ka theksuar Mavraj.

MAVRAJ REAGON PËR PËRDHOSJEN 
E MONUMENTIT TË “LAHUTËS 

SË MALCIS” NË LEZHË

Mal QORRAJ

PRISHTINË, 20 TETOR - Kryetarja e
Dhomave të Specializuara,
Ekaterina Trendafilova, ka dalë
me një videodeklaratë, në të
cilën ka folur për pavarësinë e
gjykatës, mbrojtjen e
dëshmitarëve dhe viktimave si
dhe, siç thotë, “përkushtimin e
palëkundur” ndaj sundimit të
ligjit të këtij institucioni.
Deklarata e Trendafilovës vjen
pas ndryshimit të Ligjit për
Dhomat e Specializuara nga
Kuvendi i Kosovës pas vendimit
dënues ndaj katër ish-krerëve të

UÇK-së në Hagë si dhe kritikave
të shumta e protestave me të
cilat u përball ky aktgjykim. Ajo
tha se gjykata është përballur
me dezinformata lidhur me
pavarësinë dhe punën e saj,
duke potencuar se Dhomat e
Specializuara janë institucion i
pavarur dhe se gjyqtarët e saj
janë persona me integritet, të
cilët vijnë nga shtetet e
Bashkimit Evropian dhe ato
kontribuuese. “Në kundërshtim
me dezinformatat për gjykatën,
të cilat vazhdojnë të përhapen,
Dhomat e Specializuara
garantojnë të drejtat për gjykim
të drejtë të të akuzuarve, në

përputhje me standardet e
njohura ndërkombëtarisht.
Gjykatësit e emëruar në
Dhomat e Specializuara janë
nga shtetet anëtare të
Bashkimit Evropian dhe shtetet
kontribuuese. Për t’u
kualifikuar si gjykatës në
Dhomat e Specializuara të
Kosovës ata duhet të jenë
persona me karakter të lartë
moral, paanshmëri dhe
integritet, të cilët zotërojnë
kualifikimet e kërkuara në
shtetet e tyre për emërim në
postet më të larta gjyqësore”, ka
thënë Trendafilova, duke shtuar
se, siç përcaktohet në betimin e

tyre gjyqësor, gjykatësit i
ushtrojnë detyrat e tyre
gjyqësore në mënyrë të pavarur,
të paanshme dhe të
ndërgjegjshme, duke i shërbyer
çështjes së drejtësisë dhe
sundimit të ligjit. “Gjykatësit
zbatojnë në mënyrë të
vazhdueshme konventat
ndërkombëtare të përmendura
në Kushtetutën e Kosovës,
përfshirë Konventën Evropiane
për të Drejtat e Njeriut dhe
praktikën e saj gjyqësore.
Gjykatësit i zhvillojnë
procedurat në një mënyrë që i
mbron këto të drejta në çdo hap
të procesit gjyqësor. Mbikëqyrja
e vendimeve gjyqësore kryhet
përmes procesit të ankesave,
përfshirë panelet e Apelit të
Dhomave të Specializuara të
Kosovës dhe Panelin e Gjykatës
Supreme. Të pandehurit
gjithashtu mund t’i drejtohen
Dhomës së Specializuar të
Gjykatës Kushtetuese nëse
besojnë se të drejtat e tyre janë
shkelur. Vlen të theksohet se të
pandehurit i kanë shfrytëzuar
këto mjete juridike dhe, në një
numër aktgjykimesh, kanë
pasur sukses. Ndërsa kritikat
ndaj vendimeve gjyqësore janë

legjitime në një shoqëri
demokratike, sundimi i ligjit
kërkon që askush të mos mund
t’u diktojë gjykatësve se si ta
interpretojnë dhe zbatojnë
ligjin. Si institucion gjyqësor i
pavarur, Dhomat e
Specializuara e ushtrojnë
mandatin e tyre pa konsiderata,
preferenca, ndikime apo
ndërhyrje politike”, është
shprehur ajo.
Trendafilova ka theksuar se
Dhomat e Specializuara
mbeten të palëkundura në
përkushtimin e tyre për t’i
respektuar standardet më të
larta ndërkombëtare, ndërsa
vazhdojnë punën e atyre në
mënyrë të pavarur nga çdo
presion i jashtëm, me
pritshmërinë që të gjithë
aktorët e përfshirë t’i
përmbushin detyrimet e tyre
përkatëse për të siguruar
respektimin e sundimit të ligjit.
Kjo deklaratë e kryetares së
Dhomave të Specializuara,
Ekaterina Trendafilova, ka
ngjallur reagime në Prishtinë.
Nënkryetarja e Kuvendit të
Kosovës, Vlora Çitaku, e ka
kritikuar Trendafilovën, duke
kërkuar prej saj llogaridhënie

TRENDAFILOVA MBRON SPECIALEN, 
POR PËRBALLET ME KRITIKA TË ASHPRA

NGA PRISHTINA PËR PADREJTËSITË
E KËSAJ GJYKATE

Kryetarja e Dhomave të Specializuara të Kosovës në Hagë, Ekaterina
Trendafilova, ka publikuar një videomesazh në të cilin ka mbrojtur
pavarësinë e gjykatës, duke theksuar përkushtimin e institucionit ndaj
sundimit të ligjit, gjykimit të drejtë dhe mbrojtjes së dëshmitarëve e
viktimave. Por kjo deklaratë e saj ka ngjallur reagime të ashpra në Prishtinë.
Nënkryetarja e Kuvendit të Kosovës, Vlora Çitaku, ka kritikuar Trendafilovën,
duke kërkuar prej saj llogaridhënie dhe përgjigje konkrete për shqetësimet
lidhur me punën e kësaj gjykate. “Znj. Trendafilova, pas vitesh heshtjeje ndaj
shqetësimeve tona, një video-adresim pa pyetje nuk i mbulon padrejtësitë e
kësaj gjykate dhe as ju shkarkon nga përgjegjësia. Nën drejtimin tuaj,
Specialja e ka cenuar rëndë besimin në drejtësi”, ka thënë Çitaku. Ndaj
deklaratës së Trendafilovës ka reaguar edhe OVL-UÇK-ja dhe deputetë të
Kuvendit të Kosovës

dhe përgjigje konkrete për
shqetësimet lidhur me punën e
kësaj gjykate.
Në “Facebook”, Çitaku ka thënë
se një videoadresim pa pyetje
nuk i mbulon, sipas saj,
padrejtësitë e gjykatës dhe as
nuk e shkarkon Trendafilovën
nga përgjegjësia. “Znj.
Trendafilova, pas vitesh
heshtjeje ndaj shqetësimeve
tona, një video-adresim pa
pyetje nuk i mbulon
padrejtësitë e kësaj gjykate dhe
as ju shkarkon nga përgjegjësia.
Nën drejtimin tuaj, Specialja e
ka cenuar rëndë besimin në
drejtësi. Një proces i padrejtë,
mungesë transparence,
llogaridhënie e pamjaftueshme
dhe mangësi serioze në
mbikëqyrje. Shqetësimet e
ekspertëve ndërkombëtarë për
barazinë e palëve, shkeljen e të
drejtave të njeriut dhe
monitorimin e pavarur
kërkojnë përgjigje konkrete. Ju
na ofroni deklarata
vetëlavdëruese.  Pavarësia nuk
ju vendos mbi ligjin. Prejardhja
ndërkombëtare e gjyqtarëve
nuk është certifikatë
pagabueshmërie. As titujt, as
betimet dhe as videot nuk e
zëvendësojnë profesionalizmin
dhe drejtësinë që duhet të
dëshmoni në vendimet tuaja.
Përgjegjësia është edhe
personalisht juaja, znj.
Trendafilova. Dilni përballë
gazetarëve, mos u fshihni siç
keni bërë qe dy vite. Përgjigjuni
pyetjeve të vështira. Jepni
llogari për mënyrën se si e keni
drejtuar këtë gjykatë. Kritikat
nuk mund t’i zhvlerësoni me

etiketën e ‘dezinformimit’,
ndërsa vetes t’i rezervoni të
drejtën për të folur pa u
sfiduar”, ka thënë Çitaku në
reagimin e saj.
Ajo ka theksuar se Kosova nuk
do të heshtë dhe as do të ndalet.
“Do ta mbështesim mbrojtjen e
çlirimtarëve në apel dhe do ta
kundërshtojmë çdo padrejtësi
me të gjitha mjetet ligjore e
institucionale. Kërkojmë
drejtësi për çlirimtarët! Sepse
padrejtësia nuk bëhet drejtësi
vetëm pse shqiptohet në Hagë.
Kur shkelen të drejtat dhe
pushteti gjyqësor ushtrohet pa
llogaridhënie, kemi të bëjmë
me një krim kundër vetë
drejtësisë. Dhe këtë nuk do ta
pranojmë, nuk do ta heshtim
dhe nuk do ta lëmë pa e
sfiduar!”, ka deklaruar Çitaku, e
cila tashmë përfaqëson
legjislativin në grupin punues
për hartimin e strategjisë
shtetërore lidhur me
procedurat e apelit në Dhomat
e Specializuara në Hagë për ish-
krerët e Ushtrisë Çlirimtare të
Kosovës.
Ish-kryediplomati i Kosovës,
Petrit Selimi, ka reaguar ndaj
deklaratës së kryetares së
Dhomave të Specializuara,
Ekaterina Trendafilova, duke
kritikuar funksionimin e kësaj
gjykate në Hagë, dhe duke vënë
në pikëpyetje mënyrën e
emërimit të gjyqtarëve dhe
kontaktet e tyre me diplomatë.
Në një reagim në rrjetin social
“X”, Selimi ka deklaruar se
Gjykata Speciale është e vetmja
gjykatë në botë ku kryetarja e
gjykatës emëron gjyqtarët si për

gjykatën e shkallës së parë, po
ashtu edhe për atë të apelit.
Ai, gjithashtu, ka thënë se kjo
është e vetmja gjykatë në botë
ku gjyqtarët dhe prokurorët
marrin pjesë së bashku në
takime konfidenciale
informuese me diplomatë. “Pra,
jo - askush nuk i beson
procesit”, ka shkruar Selimi,
duke shprehur mosbesim ndaj
procesit gjyqësor në Hagë.
Reagime ka pasur edhe nga
deputetë të Kuvendit të
Kosovës.
Deputeti Përparim Gruda i
është kundërpërgjigjur
kryetares së Dhomave të
Specializuara, Ekaterina
Trendafilova, duke theksuar se
Gjykata Speciale nuk mund të
zgjedhë se cilin ligj do ta
zbatojë, duke nënvizuar
ndarjen e kompetencave
ndërmjet Kuvendit dhe
gjyqësorit.
Në “Facebook”, Gruda ka
deklaruar se askush nuk mund
t’i diktojë gjykatës mënyrën e
interpretimit të ligjit, por ajo
është e obliguar t’i zbatojë ligjet
e miratuara nga Kuvendi i
Kosovës. “E vërtetë që askush
nuk mund t’ia diktojë gjykatës
se si ta interpretojë ligjin. Por
gjykata nuk mund të zgjedhë
cilin ligj do ta zbatojë”, ka
shkruar Gruda.
Ai ka theksuar se Kuvendi është
institucioni që miraton ligjet,
ndërsa Gjykata ka përgjegjësinë
t’i interpretojë dhe t’i zbatojë
ato. “Ligjet i miraton Kuvendi,
ndërsa gjykata i interpreton dhe
i zbaton. Prandaj, sapo ligji i ri
për Gjykatën Speciale të hyjë në

fuqi, Gjykata duhet ta zbatojë”,
ka pohuar Gruda.
Edhe deputeti Artan Behrami i
ka reaguar kryetares së
Dhomave të Specializuara në
Hagë, duke theksuar se
Trendafilova po u ligjëron
kosovarëve, ndërkohë që e ka të
vështirë ta tolerojë një kritikë
publike. “Ah, çfarë ironie!
Dikush i arsimuar në sistemin
sovjetik, me gjithë theksin rus,
duke u ligjëruar kosovarëve për
sundimin e ligjit dhe vlerat
demokratike, ndërkohë që, me
sa duket, e ka mjaft të vështirë
ta tolerojë kritikën publike.
Zakonet e vjetra, fjalori i ri”,
shkroi deputeti Behrami në një
postim në “X”.

OVL-UÇK, Trendafilovës:
Arrogancë t’i mbash 

leksione Kuvendit për
sundimin e ligjit

Edhe Organizata e Veteranëve
të Luftës së Ushtrisë Çlirimtare
të Kosovës (OVL-UÇK) ka
kritikuar kryetaren e Dhomave
të Specializuara të Kosovës në
Hagë, Ekaterina Trendafilova,
lidhur me pretendimet e saj për
ligjin që rregullon veprimtarinë
e kësaj gjykate. Në një reagim,
OVL-UÇK ka vlerësuar se
pretendimi se një gjykatë ka të
drejtë të zgjedhë ligjin që
rregullon veprimtarinë e saj
është i papranueshëm, duke
theksuar se ligjet në Kosovë
miratohen nga Kuvendi.
“Zonja në fjalë duhet të dijë se
në Kosovë, ligjet i miraton

Kuvendi. Vetë Dhomat e
Specializuara ekzistojnë sepse u
krijuan nga Kuvendi, andaj ato
nuk kanë pushtet mbi
institucionin që i themeloi”,
thuhet në reagim.
Organizata ka kritikuar
gjithashtu atë që e ka cilësuar
arrogancë të Trendafilovës ndaj
Kuvendit, duke theksuar se
kritikat ndaj vendimeve
gjyqësore janë e drejtë legjitime.
“Trendafilova duhet ta dijë se t’i
mbash leksione Kuvendit për
sundimin e ligjit, përderisa e
trajton interpretimin personal
si të padiskutueshëm, është
arrogancë. Kritika ndaj
vendimeve gjyqësore është e
drejtë legjitime dhe nuk do të
heqim dorë prej saj”, thuhet në
reagim.
OVL-UÇK ka theksuar se asnjë
vendim gjyqësor nuk mund ta
ndryshojë, sipas saj, të vërtetën
historike për luftën çlirimtare të
Kosovës. “Lirinë e Kosovës e
fituan ata që u ngritën kundër
gjenocidit, dhe shtetësia e
Kosovës qëndron mbi
sakrificën e tyre”, thuhet në
reagim.
Në fund, organizata ka kritikuar
punën e Dhomave të
Specializuara, duke thënë se
gjykatat nuk duhet të
shndërrohen në institucione që
interpretojnë historinë, por
duhet ta kryejnë mandatin e
tyre me dinjitet dhe
profesionalizëm. “Fatkeqësisht,
në rastin e Dhomave të
Specializuara kanë munguar që
të dyja, edhe dinjiteti, edhe
profesionalizmi”, përfundon
reagimi i OVL-UÇK-së.

Prishtinë, 20 tetor - Kryetarja
e Kuvendit të Republikës së
Kosovës, Albulena Haxhiu,
priti sot në takim të
Ngarkuarën me Punë të
Ambasadës së ShBA-së,
Wylita Bell. 

Në takim u diskutua për
prioritetet dhe punën që e
pret Kuvendin në
legjislaturën e njëmbëdhjetë,
tashmë që institucionet e
vendit janë të kompletuara,
si dhe për mundësitë e

thellimit të mëtejmë të
bashkëpunimit me
institucionet amerikane.
Kryetarja Haxhiu falënderoi
Bellin për mbështetjen e
vazhdueshme që Shtetet e
Bashkuara të Amerikës i kanë

dhënë Kosovës ndër vite.
“ShBA-ja mbetet aleati ynë
strategjik, ndërsa partneriteti
ynë me të është thelbësor për
avancimin e rrugës
euroatlantike të Kosovës”, tha
kryetarja Haxhiu.

Haxhiu dhe Bell diskutojnë për prioritetet e Kuvendit dhe bashkëpunimin me ShBA-në

Deçan, 20 tetor - Kuvendi
Komunal i Deçanit ka
nderuar me titullin “Qytetar
Nderi i Deçanit” John Paul
Mulhallin, i njohur si Poli,
për kontributin e tij në
Kosovë gjatë luftës dhe në
vitet e rindërtimit të vendit.
Kryetari i Deçanit, Bashkim
Ramosaj, ka vlerësuar rolin e

Mulhallit në mbështetjen e
popullit të Kosovës gjatë
periudhës së luftës dhe në
rindërtimin e vendit. Sipas
Ramosajt, Mulhall ishte ndër
miqtë ndërkombëtarë që
qëndruan pranë Kosovës në
ditët më të vështira, ndërsa
kontributi i tij në
mbështetjen e institucioneve

dhe në realizimin e
projekteve të rëndësishme
për qytetarët e Deçanit
mbetet pjesë e kujtesës dhe
mirënjohjes së tyre. “Deçani
nuk i harron miqtë që i
qëndruan pranë kur kishte
më së shumti nevojë. Ky titull
është shprehje e respektit
tonë për një njeri që dëshmoi

se miqësia e vërtetë nuk
matet vetëm me fjalë, por me
vepra”, ka shkruar Ramosaj.
Ai ka shprehur mirënjohje
për Mulhallin, duke theksuar
se Deçani e konsideron atë
mik të vetin, si dhe duke
vlerësuar miqësinë ndërmjet
popullit të Kosovës dhe atij të
Kanadasë.

Deçani e nderon John Paul Mulhallin me titullin “Qytetar Nderi”

PRISHTINË, 20 TETOR - Prokuroria
Speciale e Republikës së Kosovës
ka ngritur aktakuzë në Gjykatën
Themelore në Prishtinë ndaj 12
personave për veprat penale:
“Pjesëmarrja ose organizimi i
grupit kriminal të organizuar,
lidhur me veprat penale
“Mashtrimi” dhe “Shmangia nga
tatimi”, “Mbajtja në pronësi,
kontroll ose posedim të
paautorizuar të armëve”,
“Falsifikimi i parasë”, “Përdorimi
i armës apo mjetit të
rrezikshëm” dhe “Shpëlarja e
parave”.
Sipas aktakuzës, të pandehurit F.
M., F. M., K. V., F. V., S. K., N. B., D.
M., A. M., M. M., N. M., G. Q. dhe
S. M. kanë vepruar në
bashkëpunim gjatë periudhës
nga janari i vitit 2021 deri në
dhjetor të vitit 2025, përmes një
skeme mashtrimi që përfshinte
importimin e derivateve të
naftës, përdorimin e autoboteve
të modifikuara, faturimin e
transaksioneve të dyshuara
fiktive, si dhe deklarimin e
pasaktë të qarkullimit dhe të
detyrimeve tatimore, duke i ka
shkaktuar buxhetit të shtetit
dëm në vlerë prej 4,637,893.69

eurosh.
Sipas aktakuzës, F. M. dhe F. M.,
ku i pandehuri F. M. është
kujdesur për krijimin e një rrjeti
bashkëpunëtorësh brenda
territorit të Kosovës dhe me
shtetas shqiptarë, duke blerë
derivatet e naftës nga “G.O.G.”
Sh. A., në Shqipëri, me qëllim
importimin e tyre në Kosovë, ku
gjatë rrugës drejt Kosovës,
mjetet transportuese, në
shumicën e rasteve, dyshohet se
janë zëvendësuar me mjete të
tjera të modifikuara, të cilat
mbusheshin me ujë deri në 90
për qind të kapacitetit të tyre.
Pjesa e derivateve të naftës,
ndërkohë, mbetej për t’u shitur
në territorin e Shqipërisë.
Të pandehurit F. K. dhe K. V.,
sipas aktakuzës, kanë
bashkëpunuar në skemën e
importimit dhe deklarimit të
derivateve të naftës, përfshirë
deklarimin e sasive të ujit si
naftë dhe lëshimin e faturave
për mallra që pretendohet se
nuk kanë ekzistuar dhe
shmangies nga tatimi përmes
bizneseve “E. P.” Sh. P. K. dhe “K.
O.” Sh. P. K.
Ndërkaq, S. K. dyshohet se ka

bashkëpunuar me persona të
tjerë përmes biznesit “E. P.” Sh. P.
K., duke siguruar, lëshuar dhe
pranuar fatura të dyshuara
fiktive për blerjen dhe shitjen e
derivateve të naftës, me qëllim të
zvogëlimit të detyrimeve
tatimore.
Sipas aktakuzës, N. B. dyshohet
se, përmes biznesit “S.” Sh. P. K.,
ka siguruar dhe lëshuar fatura për
transaksione të dyshuara fiktive,
si dhe ka deklaruar blerje të

derivateve të naftës që
pretendohet se nuk kanë
ekzistuar.
D. M., sipas aktakuzës, dyshohet
se ka bashkëpunuar në skemën e
importimit dhe tregtimit të
derivateve të naftës përmes
bizneseve “V. P.” Sh. P. K. dhe
“VEDV. G.” Sh. P. K. Të pandehurit,
pas shkarkimit të derivateve të
naftës, mjetet transportuese
dyshohet se i kanë mbushur me
ujë dhe i kanë shkarkuar në

lokacione të ndryshme në
Kosovë. Sipas aktakuzës, A. M. ka
bashkëpunuar me të pandehurit
e tjerë përmes biznesit “C. O.” Sh.
P. K., duke siguruar ose pranuar
fatura të dyshuara fiktive për
shitblerjen e derivateve të naftës.
S. M. dyshohet se ka mbajtur në
emër të tij pasuri të luajtshme dhe
të paluajtshme, të cilat, sipas
Prokurorisë, janë përdorur ose
financuar nga persona të tjerë të
përfshirë në këtë rast.
M. M., sipas aktakuzës, dyshohet
se ka pasur rol në organizimin
dhe mbikëqyrjen e transportimit
të derivateve të naftës, përfshirë
dërgimin e autoboteve për
modifikim në një punëtori në
Han të Elezit.
N. M. dyshohet se ka marrë pjesë
në transportimin e këtyre
ngarkesave drejt pikës kufitare të
Vërmicës, me qëllim të
shmangies së kontrolleve
doganore dhe përfitimit material.
Ndërkaq, G. Q. akuzohet se ka
kryer modifikime teknike në
autobote, duke ndërhyrë në
ndarjet e brendshme, tubacionet
dhe kolektorët, si dhe duke
mbyllur ose ndryshuar disa nga
daljet origjinale.

AKTAKUZË NDAJ 12 PERSONAVE PËR KRIM TË ORGANIZUAR,
SHMANGIE NGA TATIMI DHE PASTRIM TË PARAVE

PRISHTINË, 20 TETOR -
Kryeministri i Kosovës, Albin
Kurti, dhe ai i Shqipërisë, Edi
Rama, do të marrin pjesë në
Samitin e Liderëve të Procesit të
Berlinit, i cili do të mbahet
pasnesër në Miloçer të Budvës,
në Mal të Zi.
Në mesin e pjesëmarrësve do të
jenë edhe kancelari gjerman
Friedrich Merz, kryeministri i
Maqedonisë së Veriut, Hristijan
Mickoski, dhe kryeministri i
Kroacisë, Andrej Plenkoviq, si
dhe përfaqësues të lartë të
Bashkimit Evropian dhe
institucioneve ndërkombëtare.
Në samit do të marrë pjesë edhe

komisionarja evropiane për
Zgjerim, Marta Kos, e cila gjatë
qëndrimit në Mal të Zi do të
zhvillojë takime me
udhëheqësit e vendit dhe
përfaqësues të tjerë politikë.
Sipas njoftimit të Komisionit
Evropian, Kos do të diskutojë
me përfaqësuesit malazezë për
përparimin e vendit drejt
anëtarësimit në Bashkimin
Evropian dhe për reformat e
nevojshme në këtë proces.
Ndërkaq, mediet malazeze
raportojnë se komisionarja
evropiane pritet të takohet edhe
me kryeministrin e Kosovës,
Albin Kurti, me të cilin do të

diskutojë për zhvillimet e fundit
në vend.
Bashkëpunimi rajonal,
ndërlidhja dhe integrimi
evropian i vendeve të Ballkanit
Perëndimor, pritet të jenë ndër
temat kryesore të samitit.
Në listën e publikuar nga
Qeveria e Malit të Zi figurojnë
edhe drejtues të institucioneve
financiare ndërkombëtare dhe
organizatave rajonale, përfshirë
Bankën Evropiane për
Rindërtim dhe Zhvillim,
Bankën Botërore, Bankën
Evropiane të Investimeve dhe
Këshillin e Bashkëpunimit
Rajonal.

PROCESI I BERLINIT, KURTI DHE RAMA 
NË LISTËN E TË FTUARVE



07E MËRKURË, 21 TETOR 2026AKTUALE

Prishtinë, 20 tetor - Kryetari i
Prishtinës, Përparim Rama,
ka pritur në Odën e
Kryeqytetit ambasadorin
britanik në Kosovë, Jonathan
Hargreaves, me të cilin ka

diskutuar për 19 projektet
strategjike të kryeqytetit.
Përmes një postimi në
“Facebook”, Rama ka bërë
me dije se gjatë takimit është
diskutuar për projekte në

fusha të ndryshme, përfshirë
infrastrukturën, transportin
publik, sportin,
shëndetësinë dhe zhvillimin
urban.
Ai ka theksuar se synimi

është që këto projekte të
konkretizohen dhe të
kontribuojnë në krijimin e
një kryeqyteti më funksional
dhe me më shumë mundësi
për qytetarët.

Përparim Rama takohet me ambasadorin britanik, diskutojnë për 19 projektet strategjike të Prishtinës

Prishtinë, 20 tetor - Agjencia për
Parandalimin e Korrupsionit
(APK) ka arritur një sukses në
nivel evropian, pasi projekti
“Shkolla për Integritet”, i zbatuar
në bashkëpunim me
Democracy Plus, është renditur
në vendin e dytë ndër projektet
më inovative në Evropë. Sipas
APK-së, ky vlerësim u bë gjatë
Konferencës së 25-të Vjetore
Profesionale dhe Asamblesë së
Përgjithshme të EPAC/EACN, e
mbajtur nga 5 deri më 7 tetor
2026 në Budva të Malit të Zi.

Në këtë konferencë morën pjesë
drejtori i APK-së, Yll Buleshkaj,
dhe udhëheqësi i Divizionit për
Sinjalizim, Milot Shala.
Shkolla për Integritet u
përzgjodh ndër pesë projektet
më inovative, në mesin e 114
institucioneve të parandalimit
të korrupsionit dhe mbikëqyrjes
së policisë në Evropë. Pas
votimit nga institucionet
pjesëmarrëse, projekti u rendit
në vendin e dytë.
Kjo nismë synon fuqizimin e të
rinjve dhe ndërtimin e një

kulture të integritetit në shoqëri.
Gjatë takimit u votua edhe
Deklarata e Budvës, e cila
shpreh shqetësimin për
tendencat e kufizimit të
pavarësisë së institucioneve për
parandalimin e korrupsionit në
disa vende.
Deklarata rikonfirmon
angazhimin e përbashkët për
garantimin e pavarësisë
institucionale, mbrojtjen e
sinjalizuesve dhe përdorimin e
përgjegjshëm të teknologjisë
dhe inteligjencës artificiale.

Shkolla për Integritet e APK-së renditet e dyta në Evropë për inovacion

HOTI: PËRGATITJA PROFESIONALE 
E TË RINJVE ËSHTË ÇELËSI PËR PUNËSIM 

TË QËNDRUESHËM DHE ZHVILLIM EKONOMIK 
Prishtinë, 20 tetor - Ministri për
Punën, Familjen dhe Vlerat e
UÇK-së, Andin Hoti, mori pjesë
në aktivitetin “Roots & Flavors:
Chef’s Day 2026”, të organizuar
në kuadër të fushatës “Serve
Your Future” dhe projektit
HoReCa Kosovo të Organizatës
Ndërkombëtare të Punës (ILO),
me rastin e Ditës së Kuzhinierit,
në “Lura Agroturizëm”. Në këtë
aktivitet, së bashku me
ambasadorin e Italisë në
Kosovë, Maurizio Antonini,
koordinatorin e ILO-s për
Kosovë, Blerim Murtezaj, si dhe
përfaqësues të institucioneve,
profesionistë të gastronomisë
dhe të rinj, diskutuan
rëndësinë e aftësimit

profesional për zhvillimin e
sektorit të gastronomisë dhe
mikpritjes.
Ministri Hoti ka theksuar se
përgatitja profesionale e të
rinjve, në përputhje me nevojat
reale të tregut të punës, është
çelësi për punësim të
qëndrueshëm dhe zhvillim
ekonomik në vendin tonë. “Për
vitin 2027 kemi planifikuar
zhvillimin e pesë kurrikulave
profesionale afatshkurtra për
profilet e kuzhinierit, ndihmës
kuzhinierit, kamarierit,
banakierit dhe recepsionistit.
Gjithashtu, kemi paraparë
trajnimin e së paku 10
trajnerëve të Qendrave të
Aftësimit Profesional, si dhe

pilotimin e mësimit në vendin
e punës në katër institucione të
arsimit dhe aftësimit

profesional, përfshirë një
Qendër të Aftësimit
Profesional. Përmes këtyre

masave synojmë të fuqizojmë
Qendrat e Aftësimit Profesional
dhe t'u mundësojmë të rinjve
të fitojnë shkathtësitë dhe
përvojën praktike që kërkojnë
bizneset, duke krijuar një lidhje
më të fortë ndërmjet aftësimit
profesional dhe punësimit.
Falënderoj Organizatën
Ndërkombëtare të Punës (ILO),
Ambasadën e Italisë në Kosovë
dhe të gjithë partnerët tanë për
mbështetjen e vazhdueshme
në avancimin e politikave tona
të punësimit dhe aftësimit
profesional. Investimi në
shkathtësitë e të rinjve është
investim në të ardhmen
ekonomike të Kosovës”, ka
thënë ministri Hoti.

BESNIK TAHIRI: VARFËRIA, ÇMIMET E LARTA, SHËNDETËSIA
DHE ARSIMI, KATËR PROBLEMET KRYESORE TË QYTETARËVE

Prishtinë, 20 tetor - Shefi i grupit
parlamentar i Aleancës, Besnik
Tahiri, ka renditur katër
problemet kryesore me të cilat,
sipas tij, po përballen qytetarët e
Kosovës: varfërinë, çmimet e
larta, gjendjen në shëndetësi dhe
problemet në arsim.
Përmes një postimi në
“Facebook”, Tahiri ka thënë se
këto çështje ndikojnë
drejtpërdrejt në jetën e qytetarëve
dhe se për to nevojiten vendime
dhe veprime konkrete. Duke folur
për varfërinë dhe vështirësitë
ekonomike, ai ka theksuar se
shumë familje mezi arrijnë t’i
përballojnë shpenzimet mujore,
ndërsa pagat dhe pensionet, sipas
tij, nuk mjaftojnë për mbulimin e
nevojave bazë.
Sa iu përket çmimeve të larta dhe

kostos së jetesës, Tahiri ka kërkuar
masa efektive për mbrojtjen e
fuqisë blerëse dhe lehtësimin e

barrës financiare të familjeve. Ai
ka ngritur shqetësime edhe për
gjendjen në shëndetësi, duke

përmendur mungesën e
shërbimeve të nevojshme, pritjet
e gjata dhe shpenzimet e larta për

trajtim, të cilat, sipas tij, po i
detyrojnë shumë qytetarë të
kërkojnë zgjidhje jashtë sistemit
publik.
Ndërkaq, për arsimin, Tahiri ka
theksuar nevojën për
përmirësimin e kushteve në
shkolla, ngritjen e cilësisë së
mësimdhënies dhe krijimin e
mundësive për të rinjtë që të
ndërtojnë të ardhmen e tyre në
Kosovë. “Këto nuk janë probleme
që mund të zgjidhen me fjalë dhe
premtime. Ato kërkojnë vendime,
përgjegjësi dhe veprime
konkrete”, ka shkruar Tahiri.
Ai ka shtuar se Aleanca do të
vazhdojë të kërkojë zgjidhje
konkrete për këto katër çështje,
duke theksuar se interesi i
qytetarëve duhet të jetë mbi çdo
interes tjetër politik.

PRISHTINË, 20 TETOR - Komisioni
për Ekonomi, Industri,
Ndërmarrësi, Tregti dhe
Inovacion, nën drejtimin e
kryetarit Arben Mustafa, mbajti
të martën mbledhjen e radhës,
gjatë së cilës shqyrtoi disa
çështje në kuadër të
fushëveprimtarisë së tij.

Anëtarët e Komisionit
shqyrtuan Planin e Punës për
Sesionin Vjeshtor të vitit 2026, i
cili, pas diskutimeve,
ndryshimeve dhe
rekomandimeve konkrete, u
miratua njëzëri. Me këtë rast,
kryetari i Komisionit, Arben
Mustafa, theksoi se Plani i

Punës nuk është dokument
statik, por një dokument
orientues i cili mund të
përditësohet dhe të përshtatet
në vazhdimësi, në përputhje
me dinamikën dhe natyrën e
punës së Komisionit.
Në kuadër të mbledhjes,
Komisioni formoi edhe grupet

e punës për shqyrtimin e
projektligjeve që janë në
procedurë.
Po gjatë mbledhjes u shqyrtua
dhe u miratua Projektligji për
ndryshimin dhe plotësimin e
Ligjit për ndarjet buxhetore të
Buxhetit të Republikës së
Kosovës për vitin 2026.

Komisioni për Ekonomi miraton Planin e Punës për sesionin vjeshtor dhe Projektligjin për ndarjet buxhetore 

PRISHTINË, 20 TETOR - Qarkullimi
në sektorët e shërbimeve në
Kosovë është rritur për 12.7 %
në gusht 2026 krahasuar me të
njëjtin muaj të vitit paraprak,
ka njoftuar Agjencia e
Statistikave e Kosovës (ASK).
Sipas ASK-së, rritja më e madhe
e qarkullimit u regjistrua te bar-
restorantet me 35.61 %, pasuar

nga veprimtaritë profesionale,
shkencore dhe teknike me
27.58 %, hotelet me 18.88 % si
dhe sektori i botimeve,
telekomunikimit dhe
shërbimeve të informacionit
me 16.49 %.
Ndërkaq, transporti dhe
magazinimi shënuan rritje prej
11.46 %, ndërsa veprimtaritë

administrative dhe
mbështetëse patën rënie prej
15.44 %.
Të dhënat e ASK-së tregojnë se
edhe numri i të punësuarve në
sektorët e shërbimeve u rrit për
5.25 % krahasuar me gushtin e
vitit 2025. Rritja më e madhe e
punësimit u shënua në
veprimtaritë profesionale,

shkencore dhe teknike, me 7.42
%, si dhe te bar-restorantet me
6.93 %. Rënie prej 0.72 % u
regjistrua në transport dhe
magazinim.
Ndërkohë, fondi i pagave dhe
mëditjeve në sektorët e
shërbimeve u rrit për 20.48 %
në raport me të njëjtën
periudhë të vitit të kaluar.

Rritja më e madhe e fondit të
pagave u regjistrua te bar-
restorantet me 33.15 % dhe
hotelet me 24.48 %.

ASK: Qarkullimi në sektorin e shërbimeve rritet për 12.7 %

PRISHTINË, 20 TETOR - Auditorja e
përgjithshme e Kosovës, Vlora
Spanca, ka marrë pjesë në
takimin e liderëve të
Institucioneve Supreme të
Auditimit (ISA), të mbajtur më
15 dhe 16 tetor në Paris të
Francës, ku është diskutuar për
pavarësinë institucionale dhe
forcimin e rolit të auditimit
publik.
Takimi u organizua në kuadër të
Rrjetit të vendeve kandidate
dhe kandidate të mundshme
për anëtarësim në Bashkimin
Evropian, në bashkëpunim me
projektin e EUROSAI-t për
Asistencë në Zhvillim (EDA),
me mbështetjen e
OECD/SIGMA dhe Zyrës
Kombëtare të Auditimit të
Suedisë.
Sipas njoftimit të Zyrës
Kombëtare të Auditimit (ZKA),
gjatë takimit u shqyrtua dhe u
miratua Plani i Punës së Rrjetit
për periudhën 2027-2028, i cili
përfshin rritjen e ndikimit të
auditimit, mbrojtjen e
pavarësisë së institucioneve të
auditimit dhe forcimin e

kapaciteteve për auditimin e
projekteve të investimeve
kapitale dhe reformave që
lidhen me BE-në.
Auditorja e përgjithshme Vlora
Spanca shprehu gatishmërinë
që ZKA-ja të kontribuojë në dy
aktivitete të këtij plani:
auditimin e projekteve të
investimeve kapitale dhe
shkëmbimin e përvojave në

auditimet paralele.
Në ditën e parë të takimit
diskutimet u përqendruan në
mbrojtjen e pavarësisë së
Institucioneve Supreme të
Auditimit, duke u bazuar në
gjetjet dhe rekomandimet e
raportit të përbashkët të
Organizatës për Bashkëpunim
dhe Zhvillim Ekonomik (OECD)
dhe Iniciativës për Zhvillim të

INTOSAI-t (IDI).
Në kuadër të panelit me temën
“Mbrojtja e pavarësisë së
Institucioneve Supreme të
Auditimit”, Spanca paraqiti
përvojën e Zyrës Kombëtare të
Auditimit të Kosovës në
ushtrimin e mandatit
kushtetues, ruajtjen e
pavarësisë dhe integritetit
institucional. Ajo theksoi

rëndësinë e integritetit
profesional, transparencës dhe
komunikimit të hapur me
mediet, shoqërinë civile dhe
qytetarët, si faktorë të
rëndësishëm për forcimin e
besimit publik.
Ndërkaq, dita e dytë iu kushtua
auditimit të projekteve
investuese, agjendës së
reformave të Bashkimit
Evropian dhe auditimit të
reformave që ndërlidhen me
procesin e integrimit evropian.
Takimi u drejtua nga auditori i
përgjithshëm i Maqedonisë së
Veriut, Maksim Acevski, i cili
aktualisht kryeson Rrjetin. Në
takim morën pjesë edhe
përfaqësues të institucioneve
evropiane dhe ndërkombëtare
të auditimit, përfshirë
presidentin e Gjykatës
Evropiane të Auditorëve, Tony
Murphy, si dhe përfaqësues të
OECD/SIGMA dhe INTOSAI-t.
Pjesë e delegacionit të Kosovës
ishin edhe zëvendësauditori i
përgjithshëm, Bezad Halilaj,
dhe zyrtarja për komunikim me
publikun, Shqipe Hetemi.

VLORA SPANCA PARAQET PËRVOJËN E KOSOVËS PËR
PAVARËSINË E INSTITUCIONEVE TË AUDITIMIT NË PARIS

PRISHTINË, 20 TETOR - Agjencia e
Statistikave e Kosovës (ASK) ka
publikuar statistikat
afatshkurtra të industrisë për
muajin gusht 2026, sipas të
cilave, sektorët e industrisë
shënuan rritje prej 8.56-
përqindësh krahasuar me të
njëjtin muaj të vitit paraprak.
Sipas ASK-së, rritja më e
madhe sipas aktivitetit
ekonomik u regjistrua në
furnizimin me rrymë, gaz,
avull dhe ajër të kondicionuar,
me 18.61 për qind. Pasoi
furnizimi me ujë dhe
menaxhimi i mbeturinave me
12.91 për qind, industria

nxjerrëse me 11.30 për qind
dhe industria përpunuese me
4.25 për qind.
Ndërkohë, numri i të
punësuarve në sektorët e
industrisë u rrit për 3.08 për
qind në raport me gushtin e
vitit 2025.
Rritje të punësimit pati në
industrinë përpunuese me 3.98
për qind, në furnizimin me ujë
dhe menaxhimin e
mbeturinave me 2.19 për qind,
si dhe në furnizimin me rrymë,
gaz, avull dhe ajër të
kondicionuar me 0.96 për
qind. Në industrinë nxjerrëse u
regjistrua rënie prej 9.64-

përqindësh.
Sipas të dhënave të ASK-së,
fondi i pagave dhe mëditjeve
në sektorët e industrisë shënoi
rritje prej 18.91-përqindësh
krahasuar me gushtin e vitit të
kaluar.
Rritja më e madhe e fondit të
pagave u regjistrua në
industrinë përpunuese me
21.32 për qind, e ndjekur nga
furnizimi me rrymë, gaz, avull
dhe ajër të kondicionuar me
14.61 për qind, furnizimi me
ujë dhe menaxhimi i
mbeturinave me 10.49 për
qind, si dhe industria nxjerrëse
me 6.36 për qind.

INDUSTRIA NË KOSOVË SHËNON RRITJE 
PREJ 8.56 % NË GUSHT

Nëse niseni sot në kërkim të
shtatë mrekullive të botës së
lashtë, ju pret një zhgënjim. Do
të kërkoni më kot për të gjetur
diçka më shumë se disa mbetje
të tyre.
Statujat e Mauzoleut të
Halikarnasit gjenden në muze
anembanë botës, por nga vetë
mrekullia ka mbetur fare pak në
vendin ku ngrihej dikur.
Kopshtet e Varura të Babilonisë
janë zhdukur aq plotësisht, sa
studiuesit debatojnë nëse kanë
ekzistuar vërtet. Kolosi i Rodosit,
një statujë e perëndisë Helios që
ngrihej mbi port, u rrëzua nga
një tërmet më pak se 60 vjet pas
ngritjes së tij. Koha ka lënë fare
pak përveç emrave të tyre.
Por vizitoni Gizën dhe do të
shihni se Piramida e Madhe e
Khufut, e njohur edhe si
Piramida e Keopsit, qëndron
ende në këmbë. Më e vjetra nga
Shtatë Mrekullitë është
njëkohësisht e vetmja që ka
mbijetuar në pjesën më të
madhe, pavarësisht
mijëvjeçarëve të gërryerjes nga
kushtet atmosferike dhe
plaçkitjeve të vizitorëve.
Qëndroni përpara përsosmërisë
gjeometrike të kësaj piramide, të
ndërtuar me miliona blloqe guri
gëlqeror, dhe do të përjetoni të
njëjtën mrekullim që kanë ndier
të gjithë ata që e kanë parë prej
mijëra vjetësh. Piramidat janë
bërë simbol i përfytyrimit që
publiku ka për Egjiptin e lashtë,
duke nxitur shumë keqkuptime
dhe teori pseudoarkeologjike.
Por historia e tyre e vërtetë mund
të na tregojë shumë për jetën
dhe vdekjen e egjiptianëve.

Piramidat: përse u ndërtu-
an këto monumente gji-

gante?

Piramidat e Egjiptit ishin aq
madhështore dhe aq të
ndryshme nga çdo ndërtim tjetër
njerëzor, sa për mijëra vjet kanë
ushqyer legjenda për origjinën
dhe përdorimin e tyre. Piramida
e Madhe e Gizës ishte ndërtesa
më e lartë në botë për gati 4 000
vjet. Në një kohë kur shumica e
njerëzve kishin parë vetëm
ndërtesa njëkatëshe ose
dykatëshe, vetë mendimi se
mund të ndërtoheshin struktura
të tilla dukej i pabesueshëm.
Autori i lashtë Diodori i Siçilisë
vërente se ato “nuk duken si
vepra të realizuara ngadalë nga
duart e njerëzve, por si një krijim
i beftë, sikur t’i kishte bërë
ndonjë perëndi dhe t’i kishte
vendosur të plota në rërën
përreth”.
Jo të gjithëve u bënin përshtypje
piramidat. Plini Plaku i
përshkruante si “shfaqje të kota
dhe të zbrazëta madhështie”, të
ndërtuara për faraonët.
Ai shkruante: “Në të vërtetë,
shumica pohojnë se i vetmi
motiv për ndërtimin e tyre ishte

ose vendosmëria për të mos ua
lënë thesaret pasardhësve apo
rivalëve që mund të
komplotonin për t’u zënë
vendin, ose dëshira për të mos i
lënë shtresat e ulëta pa punë”.
Studimet arkeologjike dhe një
kuptim më i mirë i kulturës
egjiptiane na kanë lejuar të
depërtojmë më thellë në
misteret e piramidave.
Është e pamundur të flasësh për
Egjiptin e lashtë pa folur për
fenë, sepse e gjithë bota e
egjiptianëve ishte e lidhur me
hyjnoren. Faraonët
konsideroheshin të dërguar që
qëndronin mes njerëzve të
zakonshëm dhe perëndive. Për
sa kohë faraoni kryente
detyrimet e duhura fetare,
mirëqenia e vendit do të ruhej.
Dhe roli i tij nuk përfundonte me
vdekjen.

Piramidat dhe udhëtimi i
faraonëve drejt përjetësisë

Për egjiptianët e lashtë, ideja se
shpirti i tyre do të mbijetonte në
jetën e përtejme kishte rëndësi të
jashtëzakonshme. Për ta
garantuar këtë, duheshin kryer
shumë rite e rituale dhe duhej
ruajtur trupi i tyre fizik. Besimet
fetare evoluuan gjatë mijëra
vjetëve të qytetërimit egjiptian,
por përgjithësisht mendohej se,
pas vdekjes, dy pjesë të shpirtit,
të njohura si “ba” dhe “ka”, duhej
të ribashkoheshin për të formuar
një qenie shpirtërore të quajtur
“akh”, e cila të konsiderohej e
denjë për të jetuar me perënditë.
Mumifikimi ishte vetëm hapi i
parë në rrugën drejt pavdekësisë
dhe trupit i nevojitej një vend i
përshtatshëm prehjeje. Por për
faraonët, piramida nuk ishte
thjesht një varr. Ajo ishte edhe
qendra e një kompleksi funeral,
ku ndodheshin tempuj në të cilët
priftërinjtë do të luteshin për
shpirtrat e tyre në përjetësi. Sot,
shumë prej këtyre komplekseve
të tempujve janë zhdukur, duke
krijuar përshtypjen se piramidat
ngriheshin të vetmuara në
madhështinë e tyre.
Për të zbuluar synimet e
ndërtuesve të tyre, duhet të
shohim brenda piramidave. Nga
piramidat e dinastisë së pestë,
rreth vitit 2500 para erës sonë, na
vjen një varg mbishkrimesh të
njohura si “Tekstet e
Piramidave”. Ato përshkruajnë se
si duhej trajtuar faraoni i vdekur
dhe i japin shpirtit të të ndjerit
udhëzime për të kapërcyer sfidat
që i prisnin egjiptianët në botën
e përtejme.
Çdo shpirt duhej të përshkonte
botën e nëndheshme dhe
rreziqet e saj të shumta, përpara
se t’i jepej jeta e përjetshme.
Duheshin kaluar një sërë
gjykimesh, për të cilat ishte e
nevojshme të njiheshin
përgjigjet e sakta. Këto
gdhendeshin në muret e

dhomave të disa piramidave, si
një ndihmë për kujtesën e të
vdekurve. Piramida e Unasit
përmban tekste që i tregojnë
faraonit të vdekur si të sigurojë
bekimin e perëndive: “Ra dhe
Thot, më merrni me vete, që të
ha nga ajo që hani ju, që të pi nga
ajo që pini ju, që të jetoj me atë
me të cilën jetoni ju, që të ulem
mbi atë ku uleni ju, që të jem i
fortë prej asaj që ju bën të fortë,
që të lundroj me atë me të cilën
lundroni ju”.
Thuhej se perëndia Ra lundronte
nëpër qiej me një anije diellore të
njohur si “Varka e Miliona
Vjetëve”. Disa varka me përmasa
të plota janë gjetur të varrosura
pranë piramidave, çka sugjeron
se ato ishin menduar për t’i
mundësuar faraonit të
bashkohej me perënditë.
Piramidat ishin varre me
përmasa të pabesueshme,
megjithatë nuk duket se ishin
pajisur me një luks të
paimagjinueshëm, si ai që
dëshmojnë thesaret e dhomës së
varrimit të Tutankhamonit. Në
piramidat më të vogla, të
ngritura për mbretëreshat, janë
gjetur disa stoli, por asgjë që t’u
afrohet sasive marramendëse të
arit që shumica e njerëzve mund
të përfytyrojnë. Ishte vetë
piramida shfaqja e pasurisë që
synonte të garantonte një jetë të
begatë në botën e përtejme, më
shumë sesa sendet e varrosura
brenda saj.
Por, sigurisht, këto piramida
magjepsëse nuk u shfaqën
rastësisht nga rëra e Egjiptit. Si
arritën ndërtuesit, përmes
përpjekjeve dhe gabimeve, te
këto monumente jetëgjata?

Piramidat e para: nga
mastabat te piramida me

shkallë

“Qytetërimi i Egjiptit të lashtë”
është një emërtim që e përdorim
për të përshkruar një periudhë
mbi 3.000-vjeçare. Por kështu

rrezikojmë ta përfytyrojmë
Egjiptin e lashtë si një shoqëri të
pandryshueshme. Në të vërtetë,
gjatë kësaj periudhe pati shumë
zhvillime në mënyrën si
qeverisej Egjipti, si i adhuronin
njerëzit perënditë dhe çfarë arti
krijonin.
Zhvillimi i piramidave, dhjetëra
prej të cilave gjenden të
shpërndara në peizazhin
egjiptian, na ndihmon të
kuptojmë më thellë historinë e
ndërtuesve të tyre.
Meqë është më e madhja dhe më
e lehta për t’u vizituar nga të
gjitha piramidat egjiptiane,
shumica e njerëzve
përqendrohen te Piramida e
Madhe e Gizës. Kjo mund të
krijojë përshtypjen se të gjitha
piramidat janë të njëjta dhe
ndryshojnë vetëm nga
madhësia. Megjithatë,
arkeologët kanë zbuluar se rruga
drejt ndërtimit të Piramidës së
Madhe ishte e mbushur si me
dështime, ashtu edhe me risi të
frymëzuara.
Piramida më e vjetër e njohur
duket krejt ndryshe nga
piramidat me faqe të lëmuara që
përfytyrojnë shumica e njerëzve.
Kjo ndodh sepse piramidat
evoluuan nga një formë më e
hershme varri madhështor, e
njohur si “mastaba”. Mastaba
ishte një ndërtim drejtkëndor me
mure të pjerrëta, prej guri ose
tullash balte, shpesh me një
faltore brenda strukturës për
nderimin e të vdekurve dhe me
një dhomë varrimi poshtë saj.
Arkitektit mbretëror Imhotep i
atribuohet krijimi i një projekti
rrënjësisht të ri varri për faraonin
Djoser, i cili sundoi në shekullin
XXVII para erës sonë si
themelues i dinastisë së tretë.
Piramida e Djoserit në Sakarë
njihet më mirë si Piramida me
Shkallë, sepse përfaqëson një
formë të ndërmjetme mes
mastabës dhe piramidës së
mirëfilltë. Duket se ajo kaloi
nëpër disa faza zhvillimi, duke
përfunduar në atë që, në thelb,

janë gjashtë mastaba me
përmasa gjithnjë e më të vogla, të
vendosura njëra mbi tjetrën për
të krijuar një formë afërsisht
piramidale.
Pasi u shpik kjo formë varri, që
ngrihet 60 metra lart dhe dikur
ishte e veshur me gur gëlqeror të
bardhë e të lëmuar, faraonët
pasues kërkuan struktura po aq
mbresëlënëse për eshtrat e tyre.
Pasardhësi i Djoserit,
Sekhemkheti, me sa duket
vendosi se donte një monument
edhe më të lartë. Aty pranë nisi
ndërtimi i një piramide që do të
kishte shtatë shkallë.
Fatkeqësisht për këtë faraon,
sundimi i tij i shkurtër nuk la
kohë për përfundimin e saj.
Niveli i vetëm i ndërtuar i
piramidës mbeti i humbur deri
në vitet 1950, ndaj ajo njihet si
Piramida e Varrosur.

Piramidat e Sneferut:
dështimet që çuan drejt

përsosjes

Vetëm gjatë sundimit të faraonit
Sneferu, rreth vitit 2600 para erës
sonë, piramidat filluan të
merrnin formën që njohim sot.
Sneferu me sa duket ishte aq i
magjepsur nga ideja e varrimit
në një piramidë, sa urdhëroi
ndërtimin e të paktën tri të
tillave, duke u përpjekur të
përsoste varrin e vet. Tri
piramidat e Sneferut na japin
dëshmitë më të qarta se si këto
ndërtime evoluuan përmes
dështimeve të përsëritura.
Piramida e Meidumit sot nuk i
ngjan aspak një piramide. Ajo
ngrihet si një kullë e lartë e
rrethuar nga rrënojat, por ishte
piramida e parë me faqe të
drejta. Dështimi është një rrezik
që shoqëron çdo përpjekje për
diçka të re, dhe Meidumi ishte
një projekt i dështuar. Ajo nisi si
një piramidë me shkallë, por në
një fazë të vonë të ndërtimit iu
shtua një veshje me sipërfaqe të
lëmuar.

PIRAMIDAT: NGA RITUALET E SHENJTA 
TE THESARET E FSHEHURA 

Sekretet dhe misteret nga lashtësia: zbuloni përse u ndërtuan piramidat, 
këto mrekulli të botës së lashtë

Fatkeqësisht, kjo shtresë e
jashtme u ndërtua duke u shtrirë
përtej strukturës fillestare dhe
mbështetej mbi rërë, jo mbi
shkëmb. Duket se shiu dobësoi
bazën e ndërtimit, duke
shkaktuar rrëshqitjen
katastrofike të shtresave të
jashtme.
Piramida tjetër e Sneferut njihet
si Piramida e Thyer. Pamja e saj
karakteristike, me ndryshimin e
pjerrësisë, mund të jetë pasojë e
mësimeve të nxjerra nga
ndërtimi i Piramidës së
Meidumit. Gjysma e poshtme e
piramidës ngrihet me një kënd
prej 54 gradësh, por më pas
pjerrësia ndryshon papritur në
një kënd më të butë, prej 43
gradësh. Mendohet se, pas
shembjes së Piramidës së
Meidumit, ndërtuesit kuptuan se
faqe kaq të pjerrëta do ta
dobësonin strukturën.
Piramida e fundit e ndërtuar nga
Sneferu është Piramida e Kuqe,
me faqet me pjerrësi 43 gradë që
ishin përdorur gjatë ndërtimit të
Piramidës së Thyer. Kjo është
piramida e parë me faqe të drejta
e ndërtuar me sukses në Egjipt
dhe u bë modeli për të gjitha
piramidat e mëvonshme.
Pikërisht gjatë sundimit të
Khufut, djalit të Sneferut,
piramidat e Egjiptit arritën
lartësinë e tyre më të madhe, kur
ai urdhëroi ndërtimin e
Piramidës së Madhe në Gizë si
vendin e tij të fundit të prehjes.

Piramidat dhe ndërtuesit e
tyre: kush punonte në
kantieret e faraonëve?

Është gabim t’i shohësh
piramidat dhe të mendosh
vetëm për mbretërit që ato
synonin të nderonin.
Sipërmarrje të tilla kolosale
kërkonin punën fizike të një
numri shumë të madh njerëzish.
Shkrimtari grek Herodoti
pohonte se rruga përgjatë së cilës
tërhiqeshin blloqet për
Piramidën e Madhe u ndërtua
për dhjetë vjet nga grupe që
numëronin 100.000 burra.
Shifra e tij mund të jetë
jashtëzakonisht e ekzagjeruar,
pasi do të ishte e pamundur që
kaq shumë njerëz të punonin
njëkohësisht në kantierin e
piramidës. Por nuk ka dyshim se
në çdo fazë të ngritjes së
piramidave nevojiteshin mijëra
punëtorë.
Autorët e lashtë besonin se
piramidat ishin ndërtuar me
punën e skllevërve. Por kërkimet
arkeologjike po zbulojnë gjithnjë
e më shumë për punëtorët, për
mënyrën si jetonin dhe vdisnin,
si edhe për mënyrën si
ngriheshin piramidat.
Megjithëse faraoni, me pushtetin
e tij të ngjashëm me atë të një
perëndie, mund t’i urdhëronte
nënshtetasit të bënin gjithçka,
punëtorët e piramidave ishin
njerëz të lirë, të ushqyer mirë dhe
të strehuar me shpenzimet e
shtetit. Janë zbuluar fshatra të
ndërtuara posaçërisht për
strehimin e tyre, së bashku me
një pasuri tekstesh në papirus
dhe sendesh personale të
njerëzve që jetonin aty.
Për të ndërtuar një piramidë,
fillimisht duhet të mbledhësh
fuqinë punëtore. Vlerësimet

moderne për numrin e njerëzve
të nevojshëm për ndërtimin e
Piramidës së Madhe ndryshojnë,
por ka të ngjarë të ketë pasur një
bërthamë prej rreth 4.000
mjeshtërish të punimit të gurit
dhe punëtorësh të guroreve.
Ata mund ta ndërtonin një
piramidë brenda rreth 20 vjetëve,
por do të kishin nevojë për
mbështetjen e afro 20.000
njerëzve të tjerë, që tërhiqnin
blloqet e gurit, përgatisnin të
gjitha pajisjet e nevojshme dhe
siguronin ushqimin e
punëtorëve. Ky ishte një numër i
konsiderueshëm, në një kohë
kur popullsia e Egjiptit ishte
ndoshta dy deri në tre milionë
banorë. Nevojiteshin gjithashtu
shumë administratorë dhe
arkitektë, që projekti të ecte sipas
afateve.
Në atë periudhë, popullsia e
Egjiptit merrej kryesisht me
bujqësi. Por për shkak të regjimit
të Nilit, një pjesë e madhe e saj
nuk mund të punonte për muaj
të tërë. Përmbytja e përvitshme e
Nilit ishte e domosdoshme për
bujqësinë, sepse shpërndante
dhe pjellor nëpër fusha.
Megjithatë, kur niveli i lumit
ishte i lartë, puna në tokë bëhej e
pamundur.
Këta punëtorë që mbeteshin
përkohësisht pa punë mund të
angazhoheshin në projekte
mbretërore, si piramidat, si një
detyrim ndaj faraonit. Meqë
faraoni konsiderohej
gjysmëhyjnor, punëtorët mund
ta shihnin punën për varrin e tij
edhe si një akt fetar, që synonte
të siguronte vazhdimësinë e
begatisë së Egjiptit.

Piramidat: si përgatitej 
terreni dhe 

transportoheshin gurët?

Për të nisur ndërtimin e një
piramide, fillimisht duhej
pastruar vendi. Pas fundosjes
katastrofike të terrenit në
piramidën e Meidumit,
ndërtuesit u kujdesën që të
ndërtonin drejtpërdrejt mbi
bazën shkëmbore. Terreni duhej
matur, shënuar dhe niveluar.
Duket se kjo arrihej duke hapur
një rrjet kanalesh në sipërfaqen e
zgjedhur dhe duke i mbushur
me ujë. Më pas shkëmbi mund të
hiqej deri në nivelin e ujit, për të
siguruar që sipërfaqja të ishte e
rrafshët.
Pastaj duhej ndërtuar bërthama
qendrore e piramidës. Në rastin e
Piramidës së Madhe të Gizës,
struktura kryesore përbëhet nga
rreth 2,3 milionë blloqe guri
gëlqeror, secili me peshë prej
disa tonësh. Pasi ato
vendoseshin në pozicion,
shtohej një veshje prej guri
gëlqeror të bardhë e të lustruar.
Dimë shumë për mënyrën si
nxirrej ky gur i bardhë i veçantë
dhe si transportohej drejt
piramidave, falë zbulimit të
jashtëzakonshëm të papirusit
më të vjetër të shkruar. I njohur si
“Ditari i Mererit”, ai regjistron
veprimtarinë e një mbikëqyrësi
punimesh të quajtur Merer, duke
treguar si nxirrej guri gëlqeror i
bardhë dhe si transportohej me
varka përgjatë Nilit drejt
Piramidës së Madhe në Gizë.
Nga ky zbulim dimë se Mereri
drejtonte një grup prej rreth 40

varkëtarësh, të cilët
transportonin afro 200 blloqe në
muaj nga guroret drejt
piramidave. Kërkimet e fundit
kanë zbuluar se 31 piramida
ndodhen përgjatë një dege të
Nilit që tashmë është tharë. Kjo
sugjeron se blloqet
transportoheshin përmes ujit
deri shumë pranë kantierit të
ndërtimit.
Mund të hedhim një vështrim
edhe në jetën e atyre që
zhvendosnin gurët e piramidave,
falë mbishkrimeve që lanë në
vende të vështira për t’u arritur.
Prej tyre dimë se grupet e
punëtorëve që ndërtuan
piramidat i vinin vetes emra si
“Miqtë e Khufut” ose “Pijanecët e
Menkaurës”.
Në majë vendosej një gur
përmbyllës, i quajtur
“piramidion”. Ndonjëherë ky gur
vishej me ar, argjend ose bakër,
që të shkëlqente duke pasqyruar
dritën e diellit. Piramidioni
kishte një domethënie të
veçantë, sepse lidhej me gurin
Benben të përmendur në
besimin egjiptian. Sipas
rrëfimeve, guri Benben ishte toka
e parë që u ngrit mbi ujërat
zanafillore.
Shembuj të tillë janë gjetur edhe
mbi varret e individëve privatë,
çka sugjeron se të gjithë
dëshironin të lidheshin me gurin
Benben. Ata të faraonëve ishin
thjesht më madhështorë se
shumica e të tjerëve.

Piramidat dhe misteri i
ngritjes së blloqeve

E gjithë kjo punë me gurin,
përfshirë nxjerrjen e blloqeve në
gurore, kryhej me vegla të
thjeshta prej guri, druri dhe
bakri. Për të ndërtuar piramidat
nevojiteshin fuqi njerëzore dhe
durim; kjo është thuajse gjithçka
që mund të thuhet me siguri për
ndërtimin e tyre. Njerëzit e
lashtësisë ishin po aq të pasigurt
për mënyrën si ishin ndërtuar sa
studiuesit e sotëm.

Si transportoheshin bllo-
qet deri në majë të

piramidës?

Pa vinça, ndërtuesit nuk mund t’i
ngrinin gurët drejtpërdrejt nga
një nivel në tjetrin. Me shumë
gjasë ndërtoheshin rampa të
mëdha, në mënyrë që blloqet të

tërhiqeshin mbi slita, por edhe
forma e këtyre rampave mbetet
objekt debati.
A kishte një rampë të vetme të
gjatë, që shtrihej nga piramida
drejt terrenit përreth, apo një
rampë që mbështillej në formë
spiraleje përgjatë faqeve të saj?
Është hedhur edhe ideja se
brenda strukturës së piramidës
ndërtoheshin rampa të
brendshme.
Autorit të lashtë Diodor të Siçilisë
i kishin thënë se rampat
bëheshin prej kripe dhe se, pasi
përfundonte ndërtimi, lumi
devijohej për t’i tretur e zhdukur.
Diodori nuk e besonte këtë
shpjegim.
Sido që të funksiononte, sistemi
duhej të ishte efikas. Që Piramida
e Madhe të ndërtohej për 20 vjet,
do të duhej të vendosej një bllok
çdo pesë minuta, nëse ekipet
punonin pa ndërprerje, ditë e
natë.
Megjithatë, ndërtimi i
piramidave ka një sekret që e bën
punën më të lehtë sa më shumë
ato ngrihen, dhe ky buron nga
forma e tyre gjeometrike. Meqë
piramidat ngushtohen drejt
majës, çdo nivel kërkon shumë
më pak blloqe se ai poshtë tij.
Kur një piramidë ka arritur një të
tretën e lartësisë së saj të
përgjithshme, janë vendosur dy
të tretat e numrit të përgjithshëm
të blloqeve. Kur ka arritur
gjysmën e lartësisë, pothuajse 90
për qind e blloqeve janë tashmë
në vend.

Piramidat përballë gra-
bitësve dhe shkatërrimit

Piramidat ishin ndërtuar si
vende të përjetshme prehjeje për
faraonët. Në këtë mision, ato
dështuan. Të gjitha u plaçkitën
që në lashtësi dhe të gjithë
sarkofagët që dikur mbanin
mumiet e faraonëve brenda tyre
janë bosh.
Strukturat gjigante të piramidave
përbënin një objektiv tepër
joshës për grabitësit e varreve, të
cilët e dinin mirë se çfarë
thesaresh duhej të gjendeshin
brenda tyre.
Dhomat e varrimit brenda
piramidave janë sot kryesisht të
zbrazëta dhe sarkofagët e tyre
prej guri nuk mbajnë asgjë më
shumë se pluhur. Mbetjet
njerëzore që janë zbuluar shpesh
i përkasin një kohe shumë më të
vonshme ose përbëhen nga
copëza fare të vogla kockash.

Grabitësit e dinin se brenda
fashave të mumies së një faraoni
gjendeshin hajmali prej ari dhe i
shqyenin trupat për t’i marrë.
Sundimtarët e mëvonshëm
zgjodhën të varroseshin në varre
nëntokësore më pak të dukshme,
në përpjekje për t’i shpëtuar
kësaj plaçkitjeje pas vdekjes.
Megjithëse piramidat ishin
krijuar si vende me rëndësi të
shenjtë, kalimi i kohës bëri që
banorët vendas të mos i shihnin
më me të njëjtin nderim. I gjithë
ai gur gëlqeror i bardhë e
vezullues u konsiderua tepër i
vlefshëm për t’u lënë në varre të
vjetra. Ai u hoq dhe u ripërdor në
ndërtime të tjera, duke lënë
vetëm disa mbetje të shpërndara
që na japin një ide se sa
madhështore dukeshin dikur
piramidat.

Piramidat: fundi i epokës
së artë dhe sekretet që

mbeten

Epoka e artë e ndërtimit të
piramidave përfundoi në
shekullin XVI para erës sonë.
Piramida e Ahmosit sot është
pak më shumë se një pirg gurësh
të papërpunuar dhe nuk
dëshmon as projektimin elegant,
as punën e jashtëzakonshme të
Piramidës së Madhe, të ndërtuar
gati një mijë vjet më herët.
Në të vërtetë, ajo u ndërtua duke
grumbulluar një masë gurësh e
mbetjesh dhe duke e mbuluar
me një shtresë të jashtme guri
gëlqeror. Kur kjo shtresë u hoq
më vonë për t’u përdorur në
ndërtesa të tjera, piramida
thjesht u shpërbë.
Duket se piramidat ishin bërë një
luks që Egjipti nuk mund t’ia
lejonte më vetes. Edhe rrënojat e
piramidave të tilla mund të na
tregojnë shumë për historinë e
vërtetë të Egjiptit të lashtë, duke
zbuluar përmasat e fuqisë
punëtore dhe të burimeve që një
faraon mund të vinte në shërbim
të tij.
Dhe piramidat kanë ende shumë
sekrete për të zbuluar. Në vitin
2023, shkencëtarët përdorën
muonet, grimca që krijohen kur
rrezet kozmike godasin
atmosferën, për të zbuluar një
dhomë të madhe në thellësi të
Piramidës së Madhe. Piramidat
mund të jenë të lashta, por
gjithmonë kanë diçka të re për të
na zbuluar. // bota.al

PRISHTINË, 20 TETOR - Kosova ka
fituar dy medalje në Kupën
Botërore WAKO në kickbox, e
cila është mbajtur nga 13 deri
më 18 tetor 2026 në Tashkent të
Uzbekistanit. Sipas njoftimit të
Federatës së Kickboxit të
Kosovës, garuesit nga Kosova

arritën të sigurojnë një medalje
të argjendtë dhe një të bronztë.
Nart Kastrati në kategorinë deri
në 81 kilogramë fitoi medaljen
e argjendtë, ndërsa Art Dulaj në
kategorinë deri në 67 kilogramë
u stolis me medaljen e bronztë.
Delegacioni i Kosovës në këtë

garë ndërkombëtare u
udhëhoq nga presidenti i
Federatës së Kickboxit të
Kosovës, Fatmir Makolli. Kjo
ishte pjesëmarrja e dytë e
Kosovës në këtë ngjarje
sportive në Uzbekistan, ndërsa
dy medaljet e fituara përbëjnë

një tjetër sukses për kickboxin e
Kosovës në arenën
ndërkombëtare.
Federata e Kickboxit e Kosovës
ka shprehur krenarinë për
rezultatet e garuesve dhe
përfaqësimin e tyre dinjitoz të
vendit.

Kosova fiton dy medalje në Kupën Botërore WAKO në Uzbekistan

PRISHTINË, 20 TETOR - Komiteti
Olimpik i Kosovës (KOK),
përmes Akademisë Olimpike
(AO), organizoi kursin për
administratorë të sportit, ku
morën pjesë përfaqësues të
federatës së volejbollit,
triathlonit, padelit dhe bok-
sit.
Gjatë kursit pjesëmarrësit
trajtuan tema që lidhen me
administrimin dhe menax-

himin e organizatave
sportive. Përmes punës në
grupe, prezantimeve dhe
diskutimeve interaktive, ata
patën mundësi të shkëmbe-
jnë përvoja dhe t’i thellojnë
njohuritë e tyre në fushën e
administrimit sportiv.
Ligjërues në këtë kurs ishin:
drejtori i Departamentit të
Sportit në Ministrinë e
Sportit dhe Rinisë, Ibër Alaj

(MEMOS XIX), anëtari i
Komitetit Ekzekutiv të
Komitetit Ndërkombëtar të
Lojërave Mesdhetare, Stavri
Bello, si dhe koordinatori për
edukim në Akademinë
Olimpike, Fitim Arifi.
Në përfundim të kursit
pjesëmarrësit u pajisën me
certifikata të lëshuara nga
Komiteti Olimpik
Ndërkombëtar (IOC).

Përfaqësues të katër federatave përfundojnë kursin për administratorë të sportit

PRISHTINË, 20 TETOR - TEB Banka
ka rinovuar për edhe një vit
marrëveshjen e sponsorizimit
me Federatën e Futbollit të
Kosovës (FFK). Ajo u nënshkrua
nga drejtori Menaxhues i TEB
Bankës, Cihan Yilmaz, dhe
presidenti i FFK-së, Agim
Ademi.
Drejtori Menaxhues i TEB
Bankës, Cihan Yilmaz, tha se
janë krenarë që po e vazhdojmë
bashkëpunimin me Federatën e
Futbollit të Kosovës edhe për
një vit tjetër. Sipas tij, ky
partneritet mbi dhjetëvjeçar
është dëshmi e besimit në
sportin e Kosovës dhe në
potencialin e jashtëzakonshëm
të futbollit të Kosovës. “Si
sponsor i ekipit kombëtar të
Kosovës në futboll, TEB Banka

ka qenë dhe do të vazhdojë të
jetë pranë futbollistëve tanë në
rrugëtimin e tyre drejt
sukseseve të reja. Arritjet e
deritanishme na bëjnë krenarë
dhe na japin besim se futbolli i
Kosovës do të vazhdojë të
shënojë rezultate të
rëndësishme në arenën
ndërkombëtare. Ne mbetemi të
përkushtuar që, përmes
investimeve tona në sport, të
kontribuojmë në zhvillimin e
talenteve të reja dhe në
forcimin e krenarisë
kombëtare”, ka thënë ai
Presidenti Ademi vlerësoi
bashkëpunimin e ndërtuar
ndër vite. “Vazhdimi i
partneritetit me TEB Bankën
është një dëshmi e besimit të
ndërsjellë dhe e bashkëpunimit

të qëndrueshëm që kemi
ndërtuar ndër vite. Për më
shumë se një dekadë TEB
Banka ka qenë partner i
rëndësishëm strategjik i

Federatës së Futbollit të Kosovës
dhe mbështetës i fuqishëm i
futbollit tonë, duke qenë pjesë e
rrugëtimit të ekipit kombëtar,
sfidave dhe sukseseve të futbollit

kosovar”, ka thënë ai, duke
shtuar se partneritete të tilla
afatgjatë kanë një rëndësi të
veçantë për FFK-në, sepse përtej
mbështetjes financiare, ato
përfaqësojnë besim në vizionin
për zhvillimin e futbollit,
fuqizimin dhe krijimin e
mundësive të reja për gjeneratat
e ardhshme. “Jam i bindur se, me
partnerë të dëshmuar si TEB
Banka, do të vazhdojmë të
ndërtojmë mbi arritjet e
deritanishme dhe të synojmë
suksese edhe më të mëdha në
arenën ndërkombëtare.
Falënderojmë TEB Bankën që
vazhdon të besojë në futbollin e
Kosovës dhe të jetë pjesë e
historisë sonë të përbashkët të
suksesit”, ka thënë presidenti i
FFK-së, Agim Ademi.

FFK-ja DHE TEB-i VAZHDOJNË PARTNERITETIN 

PRISHTINË, 20 TETOR - Java e dhjetë
e Albi Mall Superligës së Kosovës
është mbyllur me dy ndeshje
interesante. Prishtina triumfoi
në udhëtim ndaj Ballkanit,
ndërsa Dukagjini dhe Drenica
barazuan në përballjen e tyre në
Klinë.
Në stadiumin “18 Qershori” në
Klinë, Dukagjini dhe Drenica
luajtën baras 1:1 në ndeshjen e
zhvilluar nën dritën e
reflektorëve. Skuadra vendase e
nisi mirë ndeshjen, duke kaluar
në epërsi që në minutën e pestë
me golin e Elton Basrit.
Megjithatë, rrjedha e takimit
ndryshoi në minutën e 15, kur
Kushtrim Gashi u ndëshkua me

karton të kuq pas një ndërhyrjeje
të ashpër, duke e lënë Dukagjinin
me një lojtar më pak. Drenica
shfrytëzoi epërsinë numerike
dhe arriti ta barazojë rezultatin
në minutën e 20, kur Agim Zeka
realizoi për 1:1. Pavarësisht prej
përpjekjeve të të dyja skuadrave
deri në fund, rezultati nuk
ndryshoi dhe ekipet u desh të
kënaqen me nga një pikë.
Ndërkaq, Prishtina shënoi fitore
të rëndësishme në udhëtim ndaj
Ballkanit, duke triumfuar me
rezultat 1:0 në Suharekë. Golin e
vetëm të ndeshjes e realizoi
talenti Rin Ahmeti në minutën e
52-të. 
Prishtina mbeti me një lojtar më

pak nga minuta e 75-të, kur
mbrojtësi Diar Halili u
përjashtua me kartonin e dytë të
verdhë. Ballkani tentoi deri në
fund ta gjejë golin e barazimit,
por Prishtina arriti ta ruajë
epërsinë dhe t’i arkëtojë tri pikë
të rëndësishme. Me këtë fitore,
Prishtina vazhdon serinë
pozitive dhe mbetet skuadra e
vetme në Superligë pa humbje.
Kryeqytetasit kanë 23 pikë, aq sa
Malisheva, që kryeson tabelën,
por Prishtina ka edhe një
ndeshje më pak të zhvilluar, atë
kundër kampiones në fuqi,
Dritës. Ndërkohë, Ballkani
mbetet në pozitën e gjashtë me
13 pikë.

PRISHTINA TRIUMFON NDAJ BALLKANIT, 
DUKAGJINI DHE DRENICA NDAJNË PIKËT

P R I S H T I N Ë

- Milazim Dana shpall te pavlefshme 4
dëftesat dhe diplomën QK “11 Marsi “
Prizren.

- Shaban Kryeziu shpall te pavlefshme
diplomën QK “11 Marsi” Prizren.

- Driton Bucaj shpall te pavlefshme
dëftesat e kl l - Vlll shfmu “ Abdyl
Frasheri “ Prizren.

- Armend Hoxhaj shpall te pavlefshme
3 dëftesat dhe diplomën Q K “11
Marsi “ Prizren.

- Trim Rezniqi shpall të pavlefshme
dëftesën e kl.10 të sh.m.p “Gjon N.
Kazazi” Gjakovë.

- Sokol Haxhikadrija shpall të pavlef-
shme diplomën e gjimnazit “Hajdar
Dushi” Gjakovë. 

- Elidon Pylla B.I. shpall të pavlefshme
certifikatën e TVSH-së,  me nr.
33049408.

- Elidon Pylla B.I. shpall të pavlefshme
certifikatën e biznesit me nr.
811149542 të lëshuar nga ARBK.

- Genti Kurhasku shpall të pavlefshme
certifikatën e maturës shtetërore të
sh.m. mjekësisë “Hysni Zajmi”
Gjakovë.

- Sebastjan Prenka shpall të pavlef-
shme dëftesën e plotë shf.f.m.u
“Ahmet Rrustemi” Bec Gjakovë  nga kl.
1-5 dhe 6-9.

- Xhelal Halilosmani shpall të pavlef-
shme dëftesat dhe diplomën e sh.m.
Ekonomike “Kadri Kusari” Gjakovë.

- Diana Morina shpall të pavlefshme
dëftesat e kl. 1.2.3.4 dhe diplomën e
Gjimnazit “Hajdar Dushi” Gjakovë.

- Albana Gjocaj nga Juniku shpall të
pavlefshme diplomën e universiteti
Publik “Fehmi Agani” Gjakovë, drejtimi
Infermieri, Bachelor me nr. 104.

- Atdhe Gashi shpall të pavlefshme
dëftesat diplomën si dhe certifikatën
e diplomës të shkollës së mesme
Teknike “28 Nëntori” Prishtinë.

- Valmir Karavidaj shpall të pavlef-
shme dëftesën e shkollës fillore
“Gjergj Kastrioti” në Mazdrek.

- Elton Halili shpall të pavlefshme
dëftesën e klasës së 11 të shkollës
së mesme të lartë të mjekësisë  “Dr.
Xheladin Deda”.

- Istref Hysni Nebiu shpall të pavlef-
shme Diplomën e Inxhinier i
Diplomuar i Makineris në UB-me nr.
332.

- Shkendije Lushaj nga Gjakova
shpall të pavlefshme diplomën e
sh.m.l.m.”Hysni Zajmi” Gjakovë.

- Maurita Koca nga Bishtazhini KK
Gjakovë shpall të pavlefshme
dëftesën e kl.10 të Gjimnazit
“Hajdar Duishi” Gjakovë.

>> SHPALLJE TË VOGLA <<

